
晉 獻 滅 虞 虢 補 充 資 料  

 

 

 

《 左 傳 ． 晉 獻 滅 虞 虢 》  

桓公九年，秋，虢仲、芮伯、梁伯、荀侯、賈伯伐曲沃。  

十年……初，虞叔有玉，虞公求旃。弗獻。既而悔之，曰：「周

諺有之：『匹夫無罪，懷璧其罪。』吾焉用此，其以賈害也？」乃獻之。

又求其寶劍。叔曰：「是無厭也。無厭，將及我。」遂伐虞公。故虞公

出奔共池。  

莊公二十六年，秋，虢人侵晉。冬，虢人又侵晉。  

二十七年，冬，晉侯將伐虢。士蒍曰：「不可。虢公驕，若驟得

勝於我，必棄其民。無眾而後伐之，欲禦我，誰與？夫禮、樂、慈、

愛，戰所畜也。夫民，讓事、樂和、愛親、哀喪，而後可用也。虢弗

畜也，亟戰，將饑。」  

二十九年，冬，樊皮叛王。三十年春，王命虢公討樊皮。夏四月

丙辰，虢公入樊，執樊仲皮，歸于京師。  

三十二年，秋七月，有神降于莘。  

惠王問諸內史過曰：「是何故也？」對曰：「國之將興，明神降之，

監其德也；將亡，神又降之，觀其惡也。故有得神以興，亦有〔得神〕

以亡，虞、夏、商、周皆有之。」王曰：「若之何？」對曰：「以其物

享焉。其至之日，亦其物也。」王從之。內史過往，聞虢請命，反曰：

「虢必亡矣。虐而聽於神。」  

神居莘六月。虢公使祝應、宗區、史嚚享焉。神賜之土田。史嚚

曰：「虢其亡乎！吾聞之：國將興，聽於民；將亡，聽於神。神，聰明

正直而壹者也，依人而行。虢多涼德，其何土之能得？」  

閔公二年春，虢公敗犬戎于渭汭。舟之僑曰：「無德而祿，殃也。

殃將至矣。」遂奔晉。  

僖公二年春，晉荀息請以屈產之乘與垂棘之璧假道於虞以伐虢。

公曰：「是吾寶也。」對曰：「若得道於虞，猶外府也。」公曰：「宮之

奇存焉。」對曰：「宮之奇之為人也，懦而不能強諫。且少長於君，君

暱之；雖諫，將不聽。」乃使荀息假道於虞，曰：「冀為不道，入自顛

軨，伐鄍三門。冀之既病，則亦唯君故。今虢為不道，保於逆旅，以

侵敝邑之南鄙。敢請假道，以請罪于虢。」虞公許之，且請先伐虢。

宮之奇諫，不聽，遂起師。夏，晉里克、荀息帥師會虞師，伐虢，滅

下陽。先書虞，賄故也。  

秋，虢公敗戎于桑田。晉卜偃曰：「虢必亡矣。亡下陽不懼，而

又有功，是天奪之鑒，而益其疾也。必易晉而不撫其民矣。不可以五

稔。」  

五年，冬，晉侯復假道於虞以伐虢。宮之奇諫曰：「虢，虞之表

也；虢亡，虞必從之。晉不可啟，寇不可翫。一之謂甚，其可再乎？

諺所謂『輔車相依，脣亡齒寒』者，其虞、虢之謂也。」公曰：「晉，

吾宗也，豈害我哉？」對曰：「大伯、虞仲，大王之昭也；大伯不從，

是以不嗣。虢仲、虢叔，王季之穆也；為文王卿士，勳在王室，藏於

盟府。將虢是滅，何愛於虞？且虞能親於桓、莊乎？其愛之也，桓、

莊之族何罪？而以為戮，不唯偪乎？親以寵偪，猶尚害之，況以國乎？」

公曰：「吾享祀豐絜，神必據我。」對曰：「臣聞之，鬼神非人實親，

惟德是依。故《周書》曰：『皇天無親，惟德是輔。』又曰：『黍稷非

馨，明德惟馨。』又曰：『民不易物，惟德繄物。』如是，則非德，民

不和，神不享矣。神所馮依，將在德矣。若晉取虞，而明德以薦馨香，

神其吐之乎？」弗聽，許晉使。宮之奇以其族行，曰：「虞不臘矣。在

此行也，晉不更舉矣。」  

八月甲午，晉侯圍上陽。問於卜偃曰：「吾其濟乎？」對曰「克

之。」公曰：「何時？」對曰：「童謠云：『丙之晨，龍尾伏辰；均服振



 3  

振，取虢之旂。鶉之賁賁，天策焞焞，火中成軍，虢公其奔。』其九

月、十月之交乎！丙子旦，日在尾，月在策，鶉火中，必是時也。」  

冬十二月丙子，朔，晉滅虢。虢公醜奔京師。師還，館于虞，遂

襲虞，滅之。執虞公及其大夫井伯，以媵秦穆姬，而修虞祀，且歸其

職貢於王。故書曰「晉人執虞公」，罪虞，且言易也。  

1-3 桓公九年，秋，虢仲、芮伯、

梁 伯 、 荀 侯 、 賈 伯 伐 曲

沃……，罪虞，且言易也。  

 左丘明：《左傳》。本作品已超過著作財

產權存續期間，屬公共領域之著作。  

